
Apocalipsa
*  *  *  *  *  *  *  *  *  *  *  *  *  *  *
Brev alla Fegn digl mond

Suagnign, fegn settember 2001
Tgera Fegn digl mond

Ia sa betg schi dat te veiramaintg ed anc pi pac sunga siecr, schi te
vignst a liger chesta brev. Te ast nigna adressa postala ed uscheia
vaia panso da contactar te antras la Punts. Cunchegl tgi te ast en
nom rumantsch vessast er da tgapecr rumantsch. E schi te tgapes-
chas rumantsch, ligias forsa gasettas rumantschas. E perchegl tgi
dat pacas gasettas rumantschas vaia la speranza tgi te ligias la mia
brev an las Punts.

Ia ma fatg marquits perveia da te. Chegl vot decr perveia dalla tia
proximitad. Schi'ia sung ia igl settember a spass tras las veias u va
vurdo televisiun u va ligia la gasetta, vaseva dapertot ansagnas per la
tia arrivada. Per exaimpel tschella bandiera tgi chels digl Turissem
Surses on pandia sur veia ve a l'antschatta dalla vischnanca: "Savo-
gnin – Jetzt haben Sie Ihr Ziel erreicht!" Mintg'eda tgi pass cugl mies
Subaru sotor e litg "Ziel" sainta ena sgarschocr ed ia sto pansar a
"fegn", chegl vot deir a te. Ma chesta bandiera fò betg angal necr
andamaint te: tia sora pitschna, la Fegn digl rumantsch a Suagnign
para er da smanatscher cugl det. 

Tot chegl am fò necr pansarocs e tot confus. Ed ossa ma ragorda er
digl priedi tg'ia va santia cura tg'ia er la davos'eda a messa. Chegl era
1973, igl onn dalla amprema gronda crisa digl ieli. Lò veva anc en
Land-Rover tgi duvrava prest igl dobel digl benzin tg'igl mies Subaru
dovra oz. Igl mies migler amei veva en VW Käfer. Ma er chel duvrava
vers 15 liters benzin. Da lez taimp era la situaziun scu er oz fitg mal-
siecra. Alloura ò igl prer rachinto d'ena tscherta Apocalipsa da
Johannes. Mattagn ò el cun chella apocalipsa managea te. El ò detg
tgi te vignst a necr giu da tschiel per far fegn cun igl caos digl mond.
E schi la Swissair sgola betg ple, alloura forsa per far plaz a te tgi te
possas necr giu da tschiel?

Scu gio detg, chegl tg'è capito igl settember am fò gist tema. Chels
terrorists ed americaners... La polizeia  è tot nervocsa e dapertot
preschainta. Tschel de èn chels da Coira stos se tar nocs an igl VOLG.
Els èn stos armos cun maschinapistolas e vegian dumando alla cas-
siera sch'ella vegia via en tschert Bin im Laden. – Per cletg èn las
baselgias da Suagnign betg egna dasper l'otra, schiglio ins savess
anc tignecr igls clutgers baselgia per twin-clutgers.

Tgera Fegn digl mond. Schi dat te, alloura fò igl bagn ed am raspon-
da per decr schi te vignst schon dalunga u sch'ia va anc peda dad ecr
a decr panatenztga. 

Tgers saleids
En abitant da Suagnign 

La sfuira eterna
*  *  *  *  *  *  *  *  *  *  *  *  *  *  *
Brev da lectur or da la California

Okay, okay, okay, chars fans. Vus vulais savair pertge che jau n'hai
betg scrit il davos mais ina brev or da la California. Per dir sco ch'igl
è: jau aveva extrem la sfuira – propi il cac ultra-liquid. E lura questa
ominusa data: ils 11 da settember 2001. Quai era in di extrem. Jau hai
stuì currer l'entir di sin tualetta. Per exempel: gist quel mument che
Gieri dubel w Bush ha ditg a l'entir mund: "We will smoke them out",
gist quel mument esi vegnì si anc ina giada – sco jogurt da mocca. In
desaster en tualetta.

Mia dunna ha scrit suenter immediat in e-mail en il Pentagon: "Mes
um – il Men Caduff da la California – quel flippa prest or. Per pla-
schair faschai taschair a signur Bush!" Dapi quel di avain nus l'entir
di il FBI davant chasa. E vi dal stewi tatga in tip dal CIA. 

Ma la sfuira ha cuntinuà. Di per di, notg per notg. L'entir settember.
L'entir october. Jau hai durmì passa 40 notgs sin la schüsla. E mia
dunna ha cumprà 30 pachets tablettas da charvun. 12 multipacs rol-
las da palpiri. E 35 heftlis per leger sin tualetta. Ma tut quai n'ha gidà
nagut.

In di sun jau lura ì tar il docter. "CACUSNOSTRADAMUS" era la dia-
gnosa. "Tge ha da far mia sfuira cun Nostradamus?" – "Nagut", ha dit
il docter, "però Nostradamaus aveva per il rest da sia vita il tgil en
flur – sco ti ussa, char Men!" Jau sun lura ì a chasa cun ina tescha da
plastic plain zäpflis. Davant chasa m'ha controllà in tip dal FBI, quel
ha vesì mes zäpflis e m'ha arrestà. "Nus avain arrestà in terrorist –
juhui. Ussa statti 732:0 per nus", ha el giubilà. Ed ina brava dunsaina
chearleaders ha cumenzà a sventular lur ghirlandas cotschen-blauas
e lur bandieras americanas: "Go-go-go-America-go-We-will-smoke-
them-out-go-go-go-America-go!" Jau hai ma deliberà or dals mauns
dal tip dal FBI e sun dalunga currì sin tualetta. Igl è stà huara cnap. 

Lura ha mia dunna dà en dad isch in cudesch cun il titel "The visions
of Nostradamus" ed ha dit: "So, legia ussa quest!". Ussa sai jau pert-
ge che Nostradamus aveva talas visiuns futuristicas: schüslas da tua-
letta inspireschan extrem.

Ed anc ina giada la medema dumonda sco avant duas mais:
Inua è Bill Clinton?
Indicaziuns per plaschair a mencaduff@hotmail.com

Cun chars salids e grazia fitg, 
Voss Men Caduff

